
Shrikrishna ArArtikA

શ્રીકૃષ્ણારાર્તિકા 

શરણાગતભીતિનિવૃત્તિપરં
પરપક્ષતમોનિકરાંશુનિધિમ્ ।
નિધિસેવિતપાદસરોજયુગં
યુગધર્મનિવર્ત્તકકાલફલમ્॥ ૧॥
કરજોલ્લિખિતપ્રમદોચ્ચકુચં
કુચકુઙ્કુમલિપ્તયશોહૃદયમ્  ।
હૃદયસ્થિતગોકુલવાસિજનં
જનસઞ્ચિતપુણ્યચયૈકફલમ્॥ ૨॥
ફલદાનપરાતિસમર્થભુજં
ભુજદણ્ડગૃહીતકુચાગ્રમણિમ્ ।
મણિશોભિતહસ્તધૃતાદ્રિવરં
વરગોપવધૂચયસંવલિતમ્॥ ૩॥
વલિતપ્રમદાયુતરાસકરં
કરપદ્મયુગાહિતવેણુવરમ્ ।
વરભક્તિશિરઃસ્થિતપદ્મકરં
કરમર્દિતયાદવયૂથરિપુમ્  ॥ ૪॥
રિપુયૂથભુજઙ્ગમદર્પહરં
હરપૂજિતરમ્યસરોજપદમ્ ।
પદપદ્મયુગાર્ચનદત્તપદં
પદપદ્મનખસ્થિતભક્તિરસમ્॥ ૫॥
રસપૂરિતગોપવધૂશારણં
શરણાગતઘોષજનાભયદમ્ ।
ભયદાધશિરોહરખડ્ગધરં
ધરણીકૃતપુણ્યચયૈકફલમ્॥ ૬॥

1



શ્રીકૃષ્ણારાર્તિકા 

ફલહેતુવિમર્દ્દિતદુષ્ટખરં 
ખરમુક્તિદપાદસરોજવરમ્ ।
વરબર્હિશિખણ્ડિકયુક્તકચં 
કચપાશિનિવેશિતપુષ્પચયમ્॥ ૭॥
ઘોષાધિપતિં  કમલાધિપતિં
વન્દે તમહં મથુરાધિપતિમ્॥ ૮॥
ઇતિ શ્રીવિઠ્ઠલેશવિરચિતા શ્રીકૃષ્ણારાર્તિકા   સમાપ્તા ।

